
Argazkia, Manuel Castells 

Estitxu Fernandez Euskal Telebistako aurkezle ezaguna izan genuen 
gurean maiatzaren 25ean. Jende ugari bildu zen Lesakar hau entzuteko eta 
ikusteko irrikitan. Estitxuk bere ibilbide profesionalaren zenbait mugarri 
azaldu zizkigun bere hitzaldi “ freskagarriaren”  hasieran eta gogoratu zuen, 
zeintzuk diren bere jardueraren ardatzak: 

“ (…) Jolas egitea, hizkuntzarekin jostatzea, eta hizkuntzarekin 
gozatzea, euskararekin. Bueno hori da bai bizi profesionala, bai bizi 
pertsonalaren zutabe garrantzitsu bat eta bigarren ardatz nagusia, gehiago 
alderdi profesionalari begira, baina baita alderdi pertsonalari ere, psikologia 
da eta giza-harremanak dira. Nik uste bi pasio garrantzitsuak horiek direla, 
bat hizkuntza bera eta bertzea giza-harremanak eta komunikazioa” . 

Estitxu Fenandez bertsolaria izateagatik hasi zen ezaguna izaten euskal 
kulturan; izan ere, Nafarroako hainbat txapelketetan hartu zuen parte eta 
Euskal Herriko hainbat plazatan aritu da bertso-kantari. Komunikabideen 
munduan, ostera, Ttipi-ttapa telebistan eman zituen bere aurreneko 
pausoak. Gero Euskal Telebistan aritu zen zenbait saiotan, Sorginen 

Laratza saioa izanik, agian, bere lankidetza izan zuen saiorik sonatuena. 
Ezin da ahaztu, ordea, psikologia goi-ikasketak ere burutu zituela eta 
langintza hartan eman zituela zenbait urte. Bere ibilbidean, beraz, une jakin 
batean aukeratu behar izan zuen:  

 

Argazkia, Manuel Castells 

“Sorginen Laratzan hasi nintzenean ja psikologoen lana utzi behar izan 
nuen. Aukeratu behar izan nuelako, eguneroko lana eskaini zidatelako 
telebistan eta aukera nuen. Ez horrenbertze telebistak ikaragarri erakartzen 
ninduelako ze egon nintzen lau urtez bata eta bertzearekin. Erakartzen 
ninduen, nire lana gustatzen zait, baina ez horrenbertze telebistan sortzen 
zidan erakartasunarengatik baizik eta gehiago psikologo bezala elkartean ja 
ikasi nuelako ikasi behar nuen guztia eta ez nuen aurreratzen. Telebistan, 
berriz, ikusten nuen gauza berriak egiten nituela gero eta gauza gehiago 
egiten nituen eta ari nintzen poliki-poliki aurrera” . 

Komunikabideetan emakumeek jokatzen duten eta jokatu beharko 
luketen zereginaz ere mintzatu zen. Emakumeak komunikabideetan 
azaleratzearen alde agertu zen eta bide honetatik eraman nahi du Bertatik 
bertara saioa. Komunikabideek zer esan handia dutela gai honetan argi utzi 
nahi izan zuen.  

 “Bada momentua gai horri heltzeko behar den bezala, emakume eta 
gizonen arteko berdintasunaren gaiari eta komunikabideok ere pauso 
garrantzitsu bat emateko alde horretatik. Nik uste dut ere horretan ari 
naizela eta borroka hori badudala ere neronek nire buruan eta justu, 
gainera, orain Bertatik bertara-n hastean hirutan egiten dut programa eta 
astia badut bertze egunetan erreportajeak eta egiteko eta orain hasi naiz, ez 
dakit inork ikusiko zuen edo ez, astean behin erreportaje bat egiten kalean 
eta denak dira emakumeekin, eta hori apustu hagitz pertsonala izan da” .  

 Euskararen egoeraz hitz egiteko ere aprobetxatu zuen saioa. Edozein 
komunikabidetan lan egiteko hizkuntza menperatzea beharrezkoa dela 
azpimarratu zuen. Kazetarien lan tresna denez, ez dituela akatsak zertan 
onartu dio. Euskarak bizi duen egoera ere salatu zuen. Bera nafarra izanik, 
asko borrokatu behar izan du bere hizkuntzak bizi duen egoerarengatik. 
Horregatik ez du ulertzen, Bizkaian eta Gipuzkoan, esaterako, lan munduan 
ia inork  (edo oso gutxik) euskara ez erabiltzea.  

Gai honetan sakonduz, bere berbaldian hain entzutetsu bihurtu diren 
bertze, erran eta hagitz hitzez ere mintzatu zen. Horrela hitz egitea bere 
hautua izan zela esan zuen. Kontzienteki esaten dituela hitz horiek, Euskara 
Batuak onarturik daudela argi utziaz, eta euskara batua euskalkien 
ekarpenez aberastu behar dela agertuz. Jarrera hori, gainera, ez dago ez 
batuaren ez euskalkien kontra, sarritan bestelakoa uste den arren. Azkenik, 
bere ustetan, ondo komunikatzeko behar-beharrezkoa den dohainaz hitz 
egin zuen, esaterako, enpatiaz:  

 “Uko egin gabe bakoitzak pentsatzen eta sentitzen duenari, bestearen 
larruan jartzea, bestearen tokian, ahalegin hori egin behar dugu. Uste dut 
hori beste dohain bat dela ondo komunikatzeko. Eta horrekin lotuta, epairik 
ez egitea, ez kritikatzea…Ez, ikusteko modu diferente aunitz daude, denak 
dira onargarriak eta aberasgarria da, gainera, bat baino gehiago izatea, eta 
hori garbi eduki behar du nire ustez komunikatzaile on batek”  

Bertaratu ginenok, hortaz, bere ibilbide profesionaleko “sekretuak”  eta 
zenbait anekdota ezagutzeko parada izan genuen, bere izenari ohorea 
eginez, oso modu ezti eta atseginean solastu baikinen hitzaldiaren 
ondorenean berarekin. 

